
МОНГОЛ УЛСЫН ИХ ХУРЛЫН ЧУУЛГАНЫ ХУРАЛДААНЫ ДЭГИЙН

ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ

1 дүгээр зүйл.Монгол Улсын Их Хурлын чуулганы хуралдааны дэгийн хуулийн 4 дүгээр зүйлд доор дурдсан агуулга бүхий хэсэг нэмсүгэй: 

“4.14.Хуралдаанд гишүүн өөрийн биеэр хүрэлцэн ирж /картаа хийснээр/ ирцэд тооцогдоно.”
2 дугаар зүйл. Монгол Улсын Их Хурлын чуулганы хуралдааны дэгийн тухай хуулийн дараахь зүйл, хэсгийг доор дурдсанаар өөрчлөн найруулсугай:
1/4 дүгээр зүйлийн 4.1 дэх хэсэг
“4.1.Чуулганы үеэр нэгдсэн хуралдааныг долоо хоногийн Пүрэв, Баасан гаригт үдээс өмнөх хуралдаан 10 цагаас, үдээс хойших хуралдаан 15 цагаас эхлэх бөгөөд Улсын Их Хурлын дарга тухайн намар, хаврын ээлжит чуулганы нэгдсэн хуралдааны цагийг чуулган эхлэхээс хоёроос доошгүй хоногийн өмнө өөрөөр тогтоож захирамж гаргаж болно.”

2/4 дүгээр зүйлийн 4.11 дэх хэсэг:

“4.11.Тухайн хуралдаан эхлэхэд ирцэд бүртгүүлсэн гишүүн чөлөө аваагүй, хүндэтгэн үзэх болон энэ хуулийн 4.10-т заасан эсэргүүцэх шалтгаантайгаа мэдэгдэлгүй хуралдааныг орхиж гарсан, эсхүл бүртгэлээс гарсан /картаа сугалсан/ бол түүнийг хуралдаан тасалсанд тооцно.”
3/101 дүгээр зүйл:

“101 дүгээр зүйл.Хуралдааны дэг зөрчигчид хүлээлгэх хариуцлага

101.1.Гишүүн хуралдааны дэг зөрчсөн, хүндэтгэн үзэх шалтгаангүйгээр  хуралдаанд ирээгүй, хоцорсон бол хуралдаан даргалагч дараахь хариуцлага хүлээлгэнэ:

101.1.1.сануулах;

101.1.2.асуулт асуух, үг хэлэх эрхийг нь хасах;

101.1.3.хуралдааны явцад ёс зүйн зөрчил гаргасан гэж үзвэл тухайн гишүүний талаар Ёс зүйн дэд хороонд санал тавих;
101.2.Энэ хуулийн 101.1-д заасан хариуцлагыг дараахь байдлаар хүлээлгэнэ:

101.2.1.хуралдааны дэг зөрчсөн, удаа дараа хоцорсон бол сануулж хуралдаан даргалагч хуралдаанд мэдэгдэнэ;
101.2.2.сануулга авсан гишүүн дахин зөрчил гаргавал түүний тухайн  хуралдаанд, эсхүл хэлэлцэж байгаа асуудалтай холбогдуулан асуулт асуух, үг хэлэх эрхийг нь хасах; 
101.2.3.хуралдааны дэгийг удаа дараа зөрчсөн, хуралдааныг хэвийн явуулахад саад учруулж байгаа гишүүний хуралдааны санал хураалтаас бусад үйл ажиллагаанд оролцох эрхийг нь 3 цаг хүртэл хугацаагаар хасах. Хугацааг хуралдаан даргалагч тогтоож хуралдаанд мэдэгдэнэ.
101.2.4.нэгдсэн хуралдаан, Байнгын хороодын дагнасан буюу хамтарсан хуралдаанд хүндэтгэн үзэх шалтгаангүйгээр ирээгүй бол дараагийн хуралдааны санал хураалтаас бусад үйл ажиллагаанд оролцох эрхийг нь тухайн хуралдаан дуусах хүртэл хугацаагаар хасах. Хугацааг хуралдаан даргалагч тогтоож хуралдаанд мэдэгдэнэ.
101.2.5.нэгдсэн хуралдаан, Байнгын хороодын дагнасан буюу хамтарсан хуралдаанд гишүүн бусад гишүүнийг ирцэд бүртгүүлсэн, энэ хуулийн 91.5 дахь хэсгийг зөрчсөн бол тухайн хуралдааны санал хураалтаас бусад үйл ажиллагаанд оролцох эрхийг тухайн хуралдаан дуусах хүртэл хугацаагаар хасах. Хугацааг хуралдаан даргалагч тогтоож хуралдаанд мэдэгдэнэ.”
3 дугаар зүйл.Энэ хуулийг 2018 оны ... дугаар сарын ...-ны өдрөөс эхлэн дагаж мөрдөнө.

